
Mahabodhivandana Ashtakam

మహాబోధివన్దనాష్టకమ్ 

ఓం నమో బుద్ధాయ  ।
సౌవర్ణవర్ణం   కలవిఙ్కఘోషం బ్రహ్మస్వరం  కారుణికం సుసేవ్యమ్ ।
నరోత్తమం శీలవిశుద్ధదేహం  శ్రీమన్మహాబోధిమహం  నమామి ॥ ౧॥
శాక్యేన్ద్రవంశోద్భవదివ్యదేహం  తృష్ణాచ్ఛిదం  మారభిదం జినేశమ్ ।
జ్ఞానాస్పదం  క్లేశభిదం  దినేశం శ్రీమన్మహాబోధిమహం  నమామి ॥౨॥
సమన్తభద్రం  వరలక్షణాఙ్గం  సత్త్వార్థసిద్ధిం   సుకృతైః  ప్రణమ్యమ్  ।
శ్రేయస్కరం  సత్త్వహితైకచిత్తం  శ్రీమన్మహాబోధిమహం  నమామి ॥ ౩॥
ధర్మోదకం యః కృపయోత్ససర్జ రాగాగ్నిసన్దీపితపుద్గలానామ్   ।
సుఖాయ సమ్బోధిపయోముచం తం శ్రీమన్మహాబోధిమహం  నమామి ॥ ౪॥
భవాబ్ధినిస్తారణసేతుభూతం  తథాగతం తత్త్వవిదం నృసింహమ్ ।
త్రైలోక్యనాథం  వరబోధిరత్నం శ్రీమన్మహాబోధిమహం  నమామి ॥ ౫॥
పదార్థసమ్పాదనసువ్రతస్థం    మాయాసుతం మారభిదం జితారిమ్ ।
శాస్తారమగ్ర్యం  వరబోధిసత్త్వం శ్రీమన్మహాబోధిమహం  నమామి ॥౬॥
లోకేశనాథం హరినాథనాథం భూతేశనాథం సురనాథనాథమ్ ।
కృతాన్తనాథం నరనాథనాథం శ్రీమన్మహాబోధిమహం  నమామి ॥ ౭॥
స బుద్ధరూపః  స హి ధర్మరూపః స ఏవ సఙ్ఘోఽపి  వినేయకానామ్ ।
అభూచ్ఛరణ్యః శరణాగతానాం శ్రీమన్మహాబోధిమహం  నమామి ॥౮॥
ఇతి శ్రీమన్మహాబోధివన్దనాష్టకం    సమ్పూర్ణమ్  ॥

